
第三冊第三課看卡通學閩南語 
──激頭殼劇本〈大摒掃〉 
 
阿母：丸仔、豆仔，恁兩个緊出來食果子喔。豆仔，出來食果子啦。 
豆仔：好啦。 
阿母：丸仔，袂使按呢看冊，緊來客廳食果子。 
(豆仔、丸仔入來客廳) 
阿爸：恁兩个乎，食果子閣愛阿母去請，真大牌喔！ 
豆仔、丸仔：失禮啦。 
阿母：無要緊，來，這蘋果誠甜呢！ 
豆仔：真正足甜呢！ 
阿爸：丸仔，來來來，緊來食蘋果。 
豆仔：阿爸、阿母，恁今仔日是按怎對阮遮爾好？ 
丸仔：一定有目的。 
阿母：明仔載是禮拜。 
豆仔：著啊！阿母，咱欲去佗耍？ 
丸仔：我想欲去公園耍。 
阿爸：明仔載，恁阿母有一个真好的計畫喔。 
豆仔、丸仔：是啥物計畫？ 
阿母：明仔載厝內欲大摒掃。 
豆仔、丸仔：啥貨啊！ 
阿母：豆仔負責洗便所佮浴間仔，丸仔負責拭客廳佮食飯廳的桌仔佮

椅仔。 
豆仔：看阿母咧奸臣仔笑，我就知影無好空的。 
丸仔：按呢冊房佮車庫咧？ 
阿母：當然是恁阿爸負責啊。 
阿爸：某的，啊你欲做啥？ 
豆仔、丸仔：是啊，阿母你欲做啥？ 
阿母：我本來想講歇喘一下，煞予恁發現，好啦，我鑢塗跤啦。 
阿爸、豆仔、丸仔：按呢毋才公平。 
豆仔：希望時間過較慢咧，明仔載莫遮爾緊來。 
丸仔：我嘛希望明仔載莫來。 
阿爸：我實在誠歹命啦。 
阿母：希望明仔載趕緊來。 


